
ಅದಿತಿರುವಾಚ .

ನಮಸ್ತೇ ಪುಂಡರೀಕಾಕ್ಷ ಭಕ್ತಾನಾಮಭಯಂಕರ .

ಸನಾತನಾತ್ಮನ್ಭೂತಾತ್ಮನ್ಸರ್ವಾತ್ಮನ್ಭೂತಭಾವನ .. 6..

ಪ್ರಣೇತರ್ಮನಸೋ ಬುದ್ಧೇರಿಂದ್ರಿಯಾಣಾಂ ಗುಣಾತ್ಮಕ .

ಸಿತದೀರ್ಘಾದಿನಿಃಶೇಷಕಲ್ಪನಾಪರಿವರ್ಜಿತ .. 7..

ಜನ್ಮಾದಿಭಿರಸಂಸ್ಪೃಷ್ಟ ಸ್ವಪ್ನಾದಿಪರಿವರ್ಜಿತ .

ಸಂಧ್ಯಾರಾತ್ರಿರಹರ್ಭೂಮಿರ್ಗಗನಂ ವಾಯುರಂಬು ಚ .. 8..

ಹುತಾಶನೋ ಮನೋ ಬುದ್ಧಿರ್ಭೂತಾದಿಸ್ತ್ವಂ ತಥಾಽಚ್ಯುತ .

ಸೃಷ್ಟಿಸ್ಥಿತಿವಿನಾಶಾನಾಂ ಕರ್ತಾ ಕರ್ತೃಪತಿರ್ಭವಾನ್ .. 9..

ಬ್ರಹ್ಮವಿಷ್ಣುಶಿವಾಖ್ಯಾಭಿರಾತ್ಮಮೂರ್ತಿಭಿರೀಶ್ವರಃ .
ಮಾಯಾಭಿರೇತದ್ವ್ಯಾಪ್ತಂ ತೇ ಜಗತ್ಸ್ಥಾವರಜಂಗಮಂ .. 10..

ಅನಾತ್ಮನ್ಯಾತ್ಮವಿಜ್ಞಾನಂ ಸಾ ತೇ ಮಾಯಾ ಜನಾರ್ದನ .

ಅಹಂ ಮಮೇತಿ ಭಾವೋಽತ್ರ ಯಯಾ ಸಮುಪಜಾಯತೇ .. 11..

ಸಂಸಾರಮಧ್ಯೇ ಮಾಯಾಯಾಸ್ತವೈತನ್ನಾಥ ಚೇಷ್ಟಿತಂ .

ಯೈಃ ಸ್ವಧರ್ಮಪರೈರ್ನಾಥ ನರೈರಾರಾಧಿತೋ ಭವಾನ್ .. 12..

ತೇ ತರಂತ್ಯಖಿಲಾಮೇತಾಂ ಮಾಯಾಮಾತ್ಮವಿಮುಕ್ತಯೇ .

ಬ್ರಹ್ಮಾದ್ಯಾಃ ಸಕಲಾ ದೇವಾ ಮುಷ್ಯಾಃ ಪಶವಸ್ತಥಾ .. 13..

ವಿಷ್ಣುಮಾಯಾಮಹಾವರ್ತೇಮೋಹಾಂಧತಮಸಾಽಽವೃತಾಃ .
ಆರಾಧ್ಯ ತ್ವಾಮಭೀಪ್ಸಂತೇ ಕಾಮಾನಾತ್ಮಭವಕ್ಷಯೇ .. 14..

ಪದೇ ತೇ ಪುರುಷಾ ಬದ್ಧಾ ಮಾಯಯಾ ಭಗವಂಸ್ತವ .

ಮಯಾ ತ್ವಂ ಪುತ್ರಕಾಮಿನ್ಯಾ ವೈರಿಪಕ್ಷಕ್ಷಯಾಯ ಚ .. 15..

ಆರಾಧಿತೋ ನಮೋಕ್ಷಾಯಮಾಯಾವಿಲಸಿತಂ ಹಿ ತತ್ .

ಕೌಪೀನಾಚ್ಛಾದನಪ್ರಾಯಾ ವಾಂಛಾ ಕಲ್ಪದ್ರುಮಾದಪಿ .. 16..

ಜಾಯತೇಯದಪುಣ್ಯಾನಾಂ ಸೋಽಪರಾಧಃ ಸ್ವದೋಷಜಃ .
ತತ್ಪ್ರಸೀದಾಖಿಲಜಗನ್ಮಾಯಾಮೋಹಕರಾವ್ಯಯ .. 17..

ಅಜ್ಞಾತಂ ಜ್ಞಾನಸದ್ಭಾವ ಭೂತಭೂತೇಶ ನಾಶಯ .

ನಮಸ್ತೇ ಚಕ್ರಹಸ್ತಾಯ ಶಾರ್ಙ್ಗಹಸ್ತಾಯ ತೇ ನಮಃ .. 18..
ಗದಾಹಸ್ತಾಯ ತೇ ವಿಷ್ಣೋ ಶಂಖಹಸ್ತಾಯ ತೇ ನಮಃ .
ಏತತ್ಪಶ್ಯಾಮಿ ತೇ ರೂಪಂ ಸ್ಥೂಲಚಿಹ್ನೋಪಶೋಭಿತಂ .

ನ ಜಾನಾಮಿ ಪರಂಯತ್ತೇ ಪ್ರಸೀದ ಪರಮೇಶ್ವರ .. 19..

ಇತಿ ಬ್ರಹ್ಮಪುರಾಣೇ ತ್ರ್ಯಧಿಕದ್ವಿಶತತಮಾಧ್ಯಾಯಾಂತರ್ಗತಂ

